
Oromoo fi Oromiyaa ilaalchisee taateewwan dhageettii Addunyaa hawatan hedduun tibbana dhagahamaniiru. Haalli kun Oromoon humna guddaa egeree Gaanfa Afrikaa harkaa qabu ta’uu addunyaa waan yaadachiise fakkaata. Gama biraatiin inaaftuu gaaddidduu saba kanaa eegdee rifattu  hunda yaaddesseera. Hundumaa caalaattimmoo furtuun rakkoo Oromoo harka Oromoo qofa jiraachuu fuulleetti akeekeera. Tolus badus dhimmi Oromoo harka gamtaa ummata Oromoo keessa jira. Oromoon gamtaa waliigalaatiin sochoonaan gabrummaa bara dheeraa yeroo gabaabduu keessatti ofirraa kuffisuu akka danda’u taateen tibbanaa barannoo guddaa kaa’eera. Gatii dhiigaa fi lubbuu keenyaan haqa dhabne deeffanna. Kun murtii dhalootaa ti. Mil’uu murtii dhalootaa waliin turtii goona.

Qabsoon Oromoo dhaloota haaraa biqilche. Dhaloota qaamaa qalbiin isaa Oromummaarraa ijaarame. Gariin dhaloota qubee jedhaani - habaqaala  dhiigni goototaa biqilchetu isaan kana. Kabajaa Oromiyaa fi ulfina Oromummaaf dhiigaa lubbuu ofii hin mararsiifatan. Kumootaan wareegamaa jiru, kumootaan madaa’aa jiru, hanga lafti itti hidhan dhibutti mana hidhaa guutaniiru.  Gatii kabajaa Oromoo fi ulfina Oromomiyaa deebisuuf bahuu qabutu kana daran waan ta’eef, har’aa borullee itti fufa.   “….dhiigaa fi lubbuu keenyaan haqa bade deeffanna!” yoo jedhan kana hundayyuu akeekkataniitu. Akkuma dhaadatan hojiinis mul’isan. Kanaaf karaa bahanirraa of duuba hin deebine. Roorroo diinaa sodaafis harka hin kennine. Gatii lubbuu isaaniitiin Oromoo dammaqsan. Dhiiga dhangalaasanii xurii olola diinaa qulleessan. Golgaa diinni Oromoo gidduutti diriirse tatarsaasanii ilmaan abbaa tokkoo walfaana bobbaasan. Kuni jabina  qabsoo Oromoof ragaa mirkanaa ti.

Warraaqsa umurii ji’a tokkootiin utubaan gabrummaa raafame. Sagalee fi tokkummaan Oromoo yeroo kamuu caalaa  addunyaarraatti mul’ate. Waashington DC hanga Torontootti, Melbornii hanga Landanitti, Osloo hanga Johanisburgitti… Oromoon tokkoomee waliin dhaabate. Miidiyaaleen wiirtuu dubbii addunyaa warraaqsan: BBC, CNN, News 24, Chanel 12, New Delhi Television (NDTV), The Guardian, Washington Post, Counterpunch, AFP,  AllAfrica.com….  sabaa himaalee gurguddoon warraaqsa qabsoo Oromootiin warraaqan. Dhugaa Oromoo dubbachuuf dirqaman. Jaarmiyaaleen mirga dhala namaaf quuqaman: Amnesty International, Human Rights Watch, HARLA fi kanneen biroo sagalee jabaadhaan tumsa dhugaa  Oromoof qaban addunyaarraatti dhageessisaa jiru. Mootummootiin jiruu addunyaa kanaa harkaa qaban US – Ameerikaa hanga Gamtaa Awurooppaatti cunqursaa saba Oromoorra gahaa jiru deddeebisanii akka dhagahan ta’eera. Warraaqsi qabsoo Oromoo fiixa dubbii addunyaarratti mul’achuutti jira. Yoomiyyuu gatii dhiiga keenyaan haqa bade deeffanna!
Ammas kuni qofti gahaa miti. Dhaadannoon dhalootaa jabaatee itti fufeera. Ilmaan Oromoo rasaasa rasaasaan qolachuuf bahan diina kuffisuun warraaqsa qabsoo Oromootti humna horaniiru. Mooyyaalee fi Hiddii Lolaatii hanga Magaala Naqamtee fi Sireetti, Mi’eessoo hanga Boosatii fi Fantaalleetti kallattii sadirraan funyaan diinaa jalatti humna waraanaa diinni ittiin dhaadatu waliin fuulleetti wal arganiiru. Rasaasni Oromoo maal akka fakkaatu diinatti agarsiisaniiru. Duula gumaa ilmaan Oromoo deebisuuf Waraanni Bilisummaa Oromoo (WBO)n geggeesseen waraannii fi basaasonni wayyaanee dhiiga ilmaan Oromoo dhangalaasaa turan jaatamiishanii - dhibba lamaa ol ta’an  du’aa fi madoo ta’uu walumaa galatti humni diinaa guddaan rukutamuu fi qabeenyi hedduun irraa dhuunfatamuu odeessi mooraalee WBO keessaa bahaa jiru ni mirkaneessa. 

Jajjabeen WBO Zoonii Kibbaa “Dhiigni Barattoota Oromoo fi ummata Oromoo falmii mirga abbaa biyyummaa irratti dhangala’ee fi lubbuun ba’e yeroo fi bakka fedhettuu haa ta’uu gumaan ni deebi’a!!” jechuun dhaadate magaala Mooyyaalee humna komaandoo addaatiin eegamtu rukutee kaampii waraanaa dhuunfachuu danda’uun  qabsoon hidhannoo sadarkaa maalirra akka jiru mul’isa. Waraanni Bilisummaa Oromoo (WBO)n Godina Bahaa humna waraana wayyaanee farra riphee loltummaan leenji’e yeroo adda addaatti rukutuun olaantummaa qabsoo hidhannoo qabaachuu mirkaneesseera. Akkuma kana WBOn Godina Dhiyaa magaalaalee Naqamtee fi Siree dabalatee bakkoota hedduutti humna Agaazii dhiiga ilmaan Oromoo dhangalaasu rukutuun Waraanni Bilisummaa Oromoo kana booda handhuura Oromiyaa keessatti humna diinaa rukutuuf dandeettii gahaa horachaa jiraachuu agarsiise. Diina ajjeechaaf hidhatee bahe ajjeesanii ofirraa dhowwuun dirqama. Kanaaf ammoo Oromoon ga’umsa qabaachuu hojiin mul’iseera.  

Qabsoo Oromoo faanni toleera. Haa ta’u malee ammallee  tumsa jabaa barbaada. Tumsi gamtaa Oromoo yoomuu caalaa murteessaa dha. Sochii tibba tokko mul’atee dhaamu yoo ta’e kaa’imman biyya keessaa diina falmaa jirtu hamleetu laafa. Diinatu hirrooma. Walumaa galatti Oromoo tuffachiisa. Yeroo ammaa kana diinonni Oromoo  warraaqsa dargaggoon Oromoo harkaa qaban kanatti rifachuun gola adda addaa keessaa iyyaafatanii wal barbaaduutti jiru. Yoo danda’ame qabsoo Oromoo gufachiisuu, yoo didemmoo kan ofii fakkeeffachuuf carraaqqii eegalaniiru. Qabsoon Oromoo qabsoo hadhaawaa rakkoo Oromoo hundeerraa furuuf geggeeffamaa jiru malee kan abbaan arge karaarraa itti goree akeeka ofiif oolfatu ta’uu hin qabu. Kanaaf gamtaan warraaqsa kana waliin dhaabachuun galma yaadameen gahuuf Oromoon sochii eegale jabeessee tarkaanfachiisuu danda’uu qaba. 
Warra qawween nama abboomuu fedhu qawwumaan ofirraa dhoowwuutu dirqama. Gurri addunyaa kanaas isa harka duwwaa iyyaturra isa qawween falmatu dhaga’uu jaalatti. Kanaaf ammoo WBOn qophii waraanaa hundaan akka jabaatu hidhachiisuun dirqama Oromoo natti fakkaata. Gatii Dhiigaa Lubbuu keenyaan Haqa dhabne deeffanna!!

Gadaan Gadaa Milkii ti!

